
Wéi ech e puer Deeg Minister war, krut ech – dat ass 
jo elo schonn eng Zäitchen hier – Besuch vun enger 
jonker Doktorandin vun der Uni.lu, déi hir Thees ge-
schriwwen huet iwwer grad de Profill vun den De-
crocheuren an eisem Schoulsystem. An et huet mer 
d’Aen opgemaach a kloer gewisen, datt et grad bei 
Decrocheuren eeben net nëmmen déi schoulesch 
Problemer sinn. Jo, dat kann e Facteur sinn. Jo, eng 
falsch Orientatioun, dat kann eng Ursaach sinn. Jo, 
Léierschwieregkeeten, och dat ass méiglech. Mee 
d’Resultat vun där Etüd war, datt et bei 50 % vun den 
Decrocheuren, déi mer zu Lëtzebuerg hunn, éisch-
ter och e schlechte Gesondheetszoustand war, virun 
allem am Beräich vun der mentaler Gesondheet, an 
datt mer also och musse kucken, datt mer déi Jonk do 
aneschters kënne stäerken.
An dat interpelléiert eis jo ganz besonnesch nach eng 
Kéier, datt et och hei – an ech mengen, datt dat wierk-
lech e staarke Punkt vun dësem Gesetzesprojet ass – net 
drëms geet, einfach déi Jonk an der selwechter Forma-
tioun ze halen, an déi selwecht Schoul zréckzebréngen 
oder do festzehalen, mee datt mer hei gläichzäiteg – an 
ech denke wierklech, d’Djuna Bernard huet et richteg 
gesot – dem Staat d’Obligatioun operleeën, deement-
spriechend Strukturen ze schafen, déi besser adaptéiert 
sinn un déi Jonk, un hir Besoinen, och wat d’mental Ge-
sondheet ubelaangt, wéi dat haut de Fall ass.
Well mer deen Encadrement ganz dacks an eise Schou-
len …, wat grouss Strukture sinn, déi kloer hierarchesch 
organiséiert sinn, wou awer fir eng grouss Majoritéit 
dat absolutt kee Problem duerstellt, mee fir déi doten 
Zilgrupp stellt et e Problem duer an et kann eigentlech 
net deementspriechend adequat no hinne gekuckt ginn 
a se kënnen net an deem Mooss gestäerkt ginn.
Dofir wiisst mat der Schafung vun de Centres d’inser-
tion socio-professionnelle jo och eppes zesummen, wat 
eigentlech grad benefique ka si fir déi dote Popula
tioun, fir eng extreem fragill Populatioun, wou nieft 
schoulesche Problemer familiär a sozial Problemer 
kënne bestoen, wéi gesot, mental gesondheetlech 
Problemer kënne bestoen, wou et dann drëms geet, 
natierlech weider schoulesch mat hinnen ze schaffen, 
se schoulesch net falen ze loossen, weiderhin ze ku-
cken, Schrëtt fir Schrëtt ze maachen, vläicht an engem 
aneren Tempo, vläicht och aner Schrëtt a Richtung 
vun engem Ofschloss, datt een op d’mannst dat nach 
erreecht an där Zäit, déi ee mat hinne ka schaffen, an 
awer gläichzäiteg den Accent vill méi staark dorop 
leet, se psychosozial kënnen ze ënnerstëtzen an datt se 
eigentlech selwer emol erëm op d’Féiss kommen, sel-
wer emol nees u sech gleewen a selwer nees kënnen 
e Plang developpéieren, wat se mat hirem Liewe wëlle 
maachen.
An dofir ass déi Vernetzung hei tëschent der Schoul 
an de Servicer an den Acteure vun der Aide à l’enfance 
esou wichteg a versprécht eigentlech ganz, ganz, ganz, 
ganz vill. An et ass dat eigentlech och d’Logik vum 
Ministère, vum MENJE, vum Ministère de l’Éducation 
nationale, de l’Enfance et de la Jeunesse, wou mer 
d’Kompetenz hu mat och der Aide à l’enfance, fir grad 
och emol doheem ze ënnerstëtzen, fir eebe grad och 
de Jonken eng Kéier aneschters ze ënnerstëtzen, wéi 
dat reng schoulesch Servicer, och déi sozioedukativ an 
déi psychosozial Servicer an der Schoul, kënne maa-
chen, well d’Erausfuerderung eng ganz, ganz aner 
ass. Da kommt, da loosse mer dach do, am Interessi 
vun deene Schülerinnen a Schüler, dat zesumme
wuessen, wat zesummegehéiert!
Ech denken och, datt een hei wierklech net vu Privati- 
séierung ka schwätzen. Mir mussen eis awer nach 
eng Kéier virun Ae féieren, wien déi Acteuren aus der 

Aide à l’enfance sinn. Dat sinn déi, déi all déi aner 
Aufgaben all Dag wouerhuelen am Beräich vun der 
Aide à l’enfance, déi d’Familljen doheem ënnerstët-
zen, déi eenzel Kanner ënnerstëtzen, déi Kannerhee-
mer bedreiwen, déi mat Flüchtlinge schaffen an déi 
all déi Strukturen do geréieren, déi ganz vill Crèchen 
a Maison-relaisen a Jugendhaiser queesch uechtert 
d’Land geréieren, déi direkt konventionéiert si mam 
Staat. De Finanzement ass staatlech ofgeséchert, de 
Kollektivvertrag ass een, deen och honoréiert gëtt 
vum Staat, deen also, ech denken, gutt Aarbechtskon-
ditioune bitt. Do si mer jo ganz wäit ewech vun deem, 
wat een hei als Privatiséierung kéint bezeechnen.
Ech denken, datt mer hei e wichtege Schratt maachen, 
fir grad enger Schoulpopulatioun eppes unzebidden, 
déi soss ganz dacks vergiess ginn ass. Well maache 
mer eis näischt vir: Et war fir ganz vill Acteuren – an 
och verständlech – den einfachste Wee, wa se vläicht 
net méi erëmkomm sinn. Well deen, deen net méi 
erëmkënnt, deen huet d’Schoulcommunautéit virdrun 
heiansdo och richteg beschäftegt. Jo, et gëtt der och, 
déi a sech gekéiert waren an déi lues a lues a lues sech 
verabschit hunn, an et huet keen et matkritt. Mee et 
gëtt der och, déi eng richteg Erausfuerderung wa-
ren an der Schoul, an dann ass net jiddereen traureg, 
datt den normale Betrib an der Schoul och emol erëm 
eng Kéier ka weidergoen an datt ee sech fir déi 97, 98, 
99 % vu Schülerinnen a Schüler weider kann asetzen,  
wann deen een oder aneren gefeelt huet, an et huet 
keen esou richteg gestéiert bis elo. Ech muss soen: 
Mech huet et gestéiert an dofir hunn ech trotz alle 
Kriticken un dësem Projet de loi, un der Käriddi fest-
gehalen.
Ech muss soen, datt et sécherlech derwäert war, driw-
wer nozedenken, ob mer déi Dispens maachen, wann 
een awer en Aarbechtskontrakt kritt, datt een dann 
net der Obligation scolaire ënnerläit. Dat fannen ech 
e Schrëtt, deen absolutt vertrietbar ass. Ech fannen, 
datt mer duerno an deenen Diskussiounen, déi mer 
haten tëschent de politeschen Acteuren, mat de Be-
ruffskummeren an aneren Acteuren, gutt Brécke ge-
baut hunn, fir deen Text hei besser ze maachen – dat 
ass wouer.
Ech muss awer och soen, datt déi awer zum Deel ve-
hement Reaktioun op déi awer gutt Iddi, déi – an dat 
stëmmt net, wat hei gesot ginn ass – schonn am Koa-
litiounsaccord festgehale war an deem dote Mooss, 
datt mer eng Ausbildungsflicht wéilte maachen op 
Basis vun enger gudder Iddi, déi awer grouss Oppo-
sitioun am Ufank erfueren huet, mech schonn e bës-
selche gewonnert huet, an et interpelléiert mech haut 
nach, wou déi Oppositioun ëmmer hierkomm ass
Mee dat ass haut Niewesaach: Wa mer dëse Pro-
jet gestëmmt kréien, da sollte mer kucken, dat och 
ëmzesetzen, eis déi dräi Joer Zäit ze ginn, fir deem-
entspriechend Strukturen opzebauen. An dat ass vill 
opzebauen, mir schwätzen awer hei vun zweemol 500 
oder iwwer 1000 Schülerinnen a Schüler, déi an héich 
spezialiséierte Strukturen och warscheinlech zum 
groussen Deel mussen accompagnéiert ginn. An dat 
ass eng Erausfuerderung, déi gi mer eigentlech hei u 
mat dëser Decisioun an déi erleeë mer dem Staat op fir 
déi nächst dräi Joer.
Villmools merci.
M. Fernand Etgen, Président | Merci villmools dem 
Här Educatiounsminister Claude Meisch. D’Diskus
sioun ass elo ofgeschloss.
Mir kommen zur Ofstëmmung iwwert de Projet de 
loi 7977. Den Text steet am Document parlementaire 
797716.

Vote sur l’ensemble du projet de loi 7977 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass mat 31 Jo-Stëmme géint 29 Nee-
Stëmmen ugeholl.
Ont voté oui : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  
Mme Carole Hartmann (par M. Gusty Graas), MM. Pim 
Knaff (par Mme Barbara Agostino), Claude Lamberty et 
Mme Lydie Polfer (par M. Claude Lamberty) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch 
(par Mme Simone Asselborn-Bintz), Mme Lydia Mutsch et 
M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill.
Ont voté non : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf, Mme Martine Hansen,  
MM. Max Hengel, Aly Kaes, Marc Lies, Mme Elisabeth 
Margue, M. Georges Mischo (par M. Laurent Mosar),  
Mme Octavie Modert, MM. Laurent Mosar, Gilles Roth, 
Jean-Paul Schaaf, Marc Spautz, Serge Wilmes, Claude 
Wiseler et Michel Wolter ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis ;
M. Roy Reding.
Freet d’Chamber d’Dispens vum zweete Vote constitu-
tionnel?
(Assentiment)
Dann ass et esou decidéiert.

4. Dépôt d’une proposition de modifica
tion du Règlement de la Chambre des Dé-
putés par M. Roy Reding

Da géif ech d’Wuert ginn un den honorabelen Här 
Roy Reding fir den Depot vun enger Rei Modifika
tioune vum Reglement.
Exposé
M. Roy Reding (Liberté Chérie), auteur | Jo, merci, Här 
President. Et ass u sech eng Propositioun vu Modifika-
tioun, déi effektiv dräi Punkten ëmfaasst:
Dat eent war: Op Ufro vun der CSV hu mer eis an der 
Reglementskommissioun beschäftegt mat der Roll vum 
Chamberspresident a senger néideger Neutralitéit.
Am Rame vun deenen Diskussioune si mer dann och 
op d’Neutralitéit vun der Chambersverwaltung ze 
schwätze komm, déi mer och wëlle ganz kloer fest-
schreiwen, datt eis Verwaltung par rapport zu all De-
putéierten, egal zu wat fir engem Grupp oder wat fir 
enger Sensibilitéit e gehéiert, neutral ze sinn huet.
An dat Drëtt, wat mer da maachen: D’Conférence des 
Présidents huet eng Nott gefrot bei der Cellule scien-
tifique, an do geet et ëm d’Opnamen, den Enregis
trement, vu Kommissiounssëtzungen, vum Bureau an 
och vun der Conférence des Présidents.
Voilà, mir wäerten deen Text ganz geschwënn elo dis-
kutéieren an normalerweis nächst Woch nach kënnen 
hei an de Plenum bréngen.
Ech soen Iech Merci.

8273 – Proposition de modification du Règlement de la 
Chambre des Députés relative au Président, à l’Adminis-
tration parlementaire et à l’enregistrement des réunions 
des commissions, du Bureau et de la Conférence des 
Présidents
M. Fernand Etgen, Président | Merci villmools, Här 
Reding.

5. Dépôt d’une motion par M. Marc 
Goergen

Da géif ech d’Wuert ginn un den honorabelen Här 
Marc Goergen fir den Depot vun enger Motioun. Här 
Goergen, Dir hutt d’Wuert.
Exposé
M. Marc Goergen (Piraten), auteur | Merci, Här Pre-
sident. Bekanntlech gëtt et doënne bei mir am Eck am 
Moment vill Diskussiounen iwwert de Busreseau vum 
TICE. An et ass mer en Uleies, dass mer do als Cham-
ber eise Support géifen ausschwätzen. A well mer 
de Mëtteg bei engem Punkt iwwert d’Busse wäerte 
schwätzen, wou den Här Bausch och wäert present 
sinn, wollt ech de Moien dës Motioun deposéieren, fir 
dass sech alleguer déi eenzel Fraktioune scho kënnen 
e puer Gedanke maachen, wéi mer eise Support kën-
nen ausschwätzen.
Dofir froen ech an der Motioun, dass weiderhin d’fi-
nanziell Moyene vum TICE solle bestoe bleiwen an net 
gekierzt ginn, wéi et am Moment vun der Regierung 
ugefrot ginn ass, an dass de Reseau vum TICE esou soll 
bestoe bleiwen, wéi en am Moment bedriwwe gëtt.
Merci.
Motion
D’Chamber vun den Deputéierte stellt fest:
– Aus engem Schreiwes vun der Personaldelegatioun vum 
TICE geet ervir, dass déi bestoend Konventioun bis 2024, 
tëscht dem TICE an dem Ministère fir Mobilitéit, net méi soll 
verlängert ginn.
– Am Schreiwes gëtt erkläert, dass verschidde Linnen net 
méi solle subventionéiert ginn.
– Den TICE-Reseau ass ouni d’Ënnerstëtzung vum Staat net 
finanziell ze stemmen.
– Ouni déi weider voll Ënnerstëtzung vum Staat kéint et 
zum Sträiche vu Linne kommen an Aarbechtsplaze missten 
ofgebaut ginn.
Aus dëse Grënn invitéiert d’Chamber vun den Deputéierten 
d’Regierung,
1. fir d’Konventioun mam TICE och no 2024 weiderlafen ze 
loossen, dëst ouni Sträiche vu finanziellen Hëllefen;
2. fir den TICE-Reseau gradewéi den RGTR weider ze fërde-
ren.
(s.) Marc Goergen.
M. Fernand Etgen, Président | Merci villmools, Här 
Goergen.

6. Débat de consultation sur le rapport du 
Fonds spécial de soutien au développe-
ment du logement

Da kéime mer elo zum leschte Punkt vun eisem Odre 
du jour, der Consultatiounsdebatt iwwert de Rap-
port vum Spezialfong fir de Logement. D’Riedezäit 
ass nom Modell 1 festgeluecht. Et hu sech schonn 
ageschriwwen: den Här Marc Lies, d’Madamm Barbara 
Agostino, den Här Yves Cruchten, d’Madamm Semiray 
Ahmedova, den Här Fernand Kartheiser, d’Madamm 
Nathalie Oberweis an den Här Marc Goergen. An 

d’Wuert huet elo de Logementsminister, den Här Henri 
Kox. Här Kox, Dir hutt d’Wuert.
Exposé
M. Henri Kox, Ministre du Logement | Jo, merci, Här 
President. Ech si frou, de Moien den drëtten Debat 
vun eisem Fonds spécial hei kënnen ze debattéie-
ren. Et ass e wichtege Rapport, well e beschreift e 
bëssen eis konsequent Politick, fir den ëffentlechen 
erschwéngleche Wunnengsbau hei am Land weider-
zebréngen, an dat hu mer och déi lescht fënnef Joer 
bewisen.
Dofir wollt ech awer och profitéieren, fir e klenge 
Réckbléck ze maachen an dat a siwe Punkte kënnen ze 
developpéieren, ouni awer hei e grousse Bilan wëllen 
ze zéien. Dofir kommen ech och direkt bei den éischte 
Punkt, dee seet, dass dat, wat mer op d’Schinn gesat 
hunn, wierklech an eng gutt a richteg Richtung féiert. 
Well eleng wann een d’Zuele kuckt vun de leschten 
zwee Joer, ass duerch déi massiv Energie, déi mer dra-
gestach hunn, an och déi Suen, déi mer dragestach 
hunn, den ëffentleche Wunnengsbau, de bezuelbare 
Wunnengsbau, insbesondere an enger Spart, nämlech 
an der Locatioun, ëm 14 % an d’Luucht gaangen.
Domat ass de Problem nach laang, nach ganz laang 
net geléist, mee de Paradigmewiessel hu mer age-
laut, dass mer, wa mer e kollektiven Effort maachen, 
dat vu staatlecher a kommunaler Säit, dat Zil – an dat 
solle mer net aus den Ae verléieren –, eng Kéier op déi 
20 % bezuelbar Wunnengen an der ëffentlecher Hand 
respektiv an der Hand vum soziale Secteur ze kommen, 
erreechen. Dat ass awer guer keng Selbstverständlech-
keet an dofir brauche mer d’Ënnerstëtzung vun der 
ganzer Chamber, fir dat och an Zukunft kënnen unze-
paken.
Erlaabt mer just, e puer Zuelen erauszehuelen, wat 
déi lescht, jo, 30, 40 Joer an den ëffentleche Wun-
nengsbau investéiert gouf, nämlech d’Zuelen, déi an 
de Rapporte kënnen nogelies ginn, déi weisen, dass 
et awer laang gedauert huet, bis mer déi massiv In-
vestitioune gemaach hunn. Sou sinn an de Joren 
1990–2013 an der Moyenne 23 Milliounen an den 
ëffentleche Wunnengsbau investéiert ginn. Déi lescht 
Regierung, dat heescht also 2014–2018, sinn et der 
scho 50 Millioune gewiescht. An dës Kéier hu mer 
wierklech en Effort gemaach a mir konnten dat sechs-
mol méi héich gestalte vis-à-vis vun de Joren an den 
90er- an an den 2000er-Joren. Mir sinn nämlech haut 
op enger Moyenne vun 140 Milliounen Euro.
Jo, d’ëffentlech Hand ka liwweren an huet och hei 
schonn net schlecht geliwwert. Mat 190 Milliounen, 
déi dëst Joer warscheinlech kënnen ausgi ginn, fir 
den ëffentleche Wunnengsbau no vir ze bréngen, 
maache mer e gudde Schrëtt no vir, mee d’Enn ass 
bei Wäitem nach net erreecht. Dofir hoffen ech ... a 
mir wäerten och an den nächste Joren op eng hallef 
Milliard Investitioun an den ëffentleche Wunnengs-
bau kommen.
(M. Mars Di Bartolomeo prend la présidence.)
An da kënne mer déi 1.000 Wunnenge pro Joer be
zuelbar an awer och bezuelbar bleiwend halen an 
dem ëffentleche Wunnengsbau. An dat ass en zweete 
Paradigmewiessel, dee ganz wichteg ass, deen dës 
Regierung generaliséiert huet.
Wou komme mer awer hier? Et ass net vun näischt, 
dass mer an déi Richtung hu misse goen, well d’De-
mandespolitick vun de leschte Joerzéngten huet awer 
net dat néidegt Resultat fonnt. Mir sinn och interna-
tional ëmmer erëm an all Rapport, dee mer interna-
tional kritt hunn, hannerfrot ginn: Firwat maacht Dir 
nach ëmmer déi staark Offerpolitick statt eng Orien-
téierung op d’Demande? Och do e puer Zuelen: Dir 

wësst kloer, dass mer iwwert d’TVA Logement iwwer, 
jo, 2 Milliarden an de Joren 1990–2010 ... Weider Mil
liarden hu mer Dépenses fiscales: Amortissement 
accéléré, Quart-taux, dee mer a sech nach ni sou kri-
tesch hannerfrot hunn, an d’Effikassitéit, ob da wierk-
lech abordabel Wunnengen erauskomm sinn. A leider 
musse mer awer feststellen, dass dat net passéiert 
war.
Grad an de leschte 15 Joer hu mer gesinn, datt déi 
Demandespolitick ganz staark derzou bäigedroen 
huet, datt d’Präisser deels exponentiell an d’Luucht 
gaange sinn an datt souwuel den Neibau – jo, den 
Neibau hätt ee vläicht kënne verstoen – wéi och de 
Bestand gläichzäiteg mat an d’Luucht gaange sinn, 
ugeheizt natierlech vun enger Null-Zëns-Politick déi 
lescht Joren. Dat huet sécherlech och als weideren 
Ausléiser dozou gefouert, mat dramatesche Konse-
quenzen, dat wësse mer, fir ganz, ganz vill Leit, sief 
et beim Kaf oder sief et fir déi, déi an enger Loyers
situatioun sinn. An dat ass och eng Konsequenz fir de 
Wuelstand hei am Land an och eng Konsequenz fir 
d’Verdeelung vun deem Wuelstand, dee mer hei am 
Land hunn.
Dobäi koum natierlech elo déi lescht dräi Joer eng 
Dramatik. Duerch d’Covidkris, Liwwerketteschwiereg-
keeten an duerch de Krich si mer an eng Präisexplo-
sioun komm, déi Schluss gemaach huet mat enger 
niddreger Zënspolitick an déi dann zu enger ganz 
staarker Zënserhéijung gefouert huet, insbesondere 
déi lescht zwee Joer. Dat war u sech esou e Ponzi-
Scheema – Dir wësst, wou sech d’Geld selwer erëm 
investéiert an dat Ganzt – an dat huet sech héich-
gespillt, dass mer zu deem Resultat komm sinn. Et 
war en Doping u sech, dee mer gemaach hunn, ouni 
awer dann direkt d’Resultat zalbar oder bezuelbar an 
deene Beräicher ze hunn. D’Resultat kenne mer: De 
VEFA ass agebrach – VEFA, also Kafen um Plang – an 
d’Betriber, jo, froen, jäizen no Hëllefen, fir dass se net 
a Kuerzaarbecht geroden.
Mee ech muss awer och soen: Et ass net déi éischt 
Kéier an eiser Geschicht, dass mer esou Präisschwan-
kungen am Wunnengsbau hunn. Dat war 2008 – Dir 
kënnt Iech erënneren, dat ass ganz present a rezent 
gewiescht –, 1992, 1982 an natierlech och an de 70er-
Joren ass et dozou komm. Et huet ëmmer zu enger 
Präiskorrektur gefouert, mee ëmmer huet dat awer 
och grouss Problemer bei de Leit ausgeléist. Ugefaan-
gen natierlech beim Bau: D’Aktivitéite ginn erof, Kuerz
aarbecht gëtt riskéiert an natierlech déi Leit, déi haut 
wëlle kafen oder rezent kaf hunn oder wëlle verkafen, 
kommen hei an en Dilemma. An ech hoffen, dass eis 
Banken och do Nachsicht hunn an hëllefen, déi Iw-
wergangssituatioun hei och ze begleede bei deenen 
erhéichten Zënsen.
Dofir sinn ech immens frou an ech hoffen, dass mer 
d’nächst Woch eng ganz breet Zoustëmmung fanne 
fir déi Aides individuelles, well déi hëllefe grad elo an 
dëser Situatioun duerch eng staark Erhéijung vun den 
Zënssubventiounen. Natierlech hu mer och d’Eligibili-
téit méi breet gemaach, an dat wäert eng substanziell 
Hëllef ginn. Dofir hei schonn hoffentlech e Merci fir déi 
Ënnerstëtzung an der Chamber.
En drëtte Punkt ass dann natierlech wichteg elo grad: 
dass mer déi lescht Joren ugefaangen hunn, massiv 
an den ëffentleche Wunnengsbau ze investéieren. An 
dat brengt elo zumindest e Message fir d’Industrie, fir 
d’Handwierk, dass mer do sinn, fir weider ze investéie-
ren. Et war zwar verwonnerlech, dass déi lescht Jore 
kee komm ass an eisem Ministère ugebueden huet, fir 
erschwéngleche Wunnengsbau ze bauen, dee vläicht 
op d’Margë verzicht hätt, well et wier gutt fir eis Ekono-
mie gewiescht, fir d’Handwierksbetriber, fir d’Banken, 


